
Giktafelag Føroya

Støðan á giktaøkinum í Før­
oyum í dag er tann, at um 
ein góðan mánað er eingin 
serlækni í giktasjúkum í 
starvi í Føroyum. Dugnaligi 
og væl umtókti serlæknin, 
sum eisini tosar og skilir 
føroyskt, og sum fegin vildi 
arbeitt í Føroyum burturav, 
fer úr starvi sínum her, um 
eingin loysn verður á støð­
uni.

Giktafelag Føroya 
spyr tí við hesum brævi 
myndugleikarnar, um um­
støðurnar eru ella verða 
broyttar nú, soleiðis at 
giktalæknin kann halda 
fram í starvinum?

Við verandi giktalækna 
í føstum starvi í mun til 
útlendska helst danska 
konsulenttænastu er fyri­
munurin, at bíðitíðin til 
giktaviðgerð ikki er so long, 
og sjúklingarnir sleppa 
undan, at endurtaka sína 
sjúklingagongd og  heilivág­
nýstlu fyri serlæknanum 

ferð eftir ferð. Við øðrum 
orðum, at viðgerðin er 
samanhangandi, so sjúkl­
ingarnir vita, hvør lækni 
hevur ábyrgdina av við­
gerðini ella broytingum í 
viðgerðini.

Teir umleið 1500 gikta­
sjúklingarnir í Føroyum 
hava kent seg tryggar og í 
góðum hondum við verandi 
giktalækna í føstum starvi.

Hóast eyka peningur 
nú er játtaður til heilivág, 
er ótryggleiki framvegis. 
Arbeiðsumstøðurnar hjá 
giktalæknanum eru ikki 
nøktandi. 

Vit krevja, at giktalækn­
in fær góð kor at virka 
undir og nøktandi arbeiðs­
viðurskifti yvirhøvur,  so at 
hann kann verða verandi 
her í sínum núverandi 
starvi, og at giktsjúk fáa ta 
viðgerð, sum tey hava rætt­
indi til.

Giktafelag Føroya heitir 
á myndugleikarnar um at 
fáa viðurskiftini í rættlag.

til sjúkrahúsleiðsluna og 
Heilsumálaráðið um íkomnu 
støðuna á giktaøkinum 
av tí at giktalæknin hevur 
sagt seg úr starvi

Opið bræv 
frá Giktafelag 
Føroya

Flott skjótihurðaskáp

- 40%
...til kamarið, grovkøkin, gongina, 

skrivstovuna, baðirúmið, o.a.

NØVN

Góður, blíður og skemting­
arsamur. Góði pápi, hesi 
orð eru tey fyrstu, ið koma 
fram fyri meg, nú eg havi 
sett meg við tangentarnar 
at skriva minningarorð um 
teg. 5. november hevði tú 
verið 85 ár.

Pápi var ein sera góður 
og umhugsin pápi. Var 
virkin í okkara uppvøkstri 
og frammanfyri sína tíð á 
hesum økinum. Tað eru vit 
sera takksom fyri. Hann 
var eisini ein góður mað­
ur, verpápi og abbi. Altíð 
áhugaður í tí, tey nærm­
astu tókust við og dámdi 
so væl at tosa við okkara 
vinfólk. Pápi vaks upp 
undir trongum korum og 
misti pápa sín longu sum 
11 ára gamal. Tó var heimið 
ríkt mentanarliga og sam­
anhaldið í familjuni gott. 
Soleiðis er tað fortalt fyri 
okkum. 

Pápi fór í realskúla og 
síðan út á Havnaskriv­
stovuna, sum tá var úti í 
Klaksvík, at arbeiða. Hans­
ara lívsleið gjørdist innan 
skrivstovuyrkið hjá komm­
ununi, har hann tey flestu 
árini tók sær av tí sosiala 
arbeiðinum og ábyrgdini 
yvirfyri borgarum í Norð­
oyggjum. Hann hevði 
ans fyri menniskjanum, 
og hevði stórt hjarta fyri 
teimum, har korini vóru 
trong og fyri teim veikastu. 
Óteljandi brøv hevur hann 
skrivað fyri menn og kvinn­
ur, ið høvdu tørv á hjálp.  

Bøður, Borðoyavík og 
musikkur eru eisini hans­
ara eyðkenni. Á hvørjum 
ári varð hoyggjað á Tjaldra­
fløtti. Hann brýndi líggjan 
og fór í gongd. Hann vísti 
okkum, hvar á Tjaldrafløtti 
kúlurnar frá bumbuflúgv­
aranum raktu og allur bø­

urin var skræddur upp, tá 
Klaksvíkin bleiv bumbað 
undir 2. heimsbardaga. 
Abbabørnini hildu hetta 
vera sera áhugavert og 
veruleikafjart. Men hetta 
var nakað, hann hevði upp­
livað. 

Seyðurin í Uppsalahaga 
var honum eisini kærur, 
og seinastu árini brúkti 
hann nógva tíð upp á at 
røkja seyðin, hann hevði 
á heimabeiti. Báturin á 
Borðoyavík var eisini ein 
av hornasteinunum, og 
mangar átti hann løturnar 
á víkini á yngri árum. Men 
ikki minst var Klaksvíkar 
Hornorkestur honum kært. 
5. mai 1950 var hann við til 
at seta á stovn Klaksvíkar 
Hornorkestur og spældi 
sjálvur við, og førdi eisini 
dirigentstavin av og á, til 
hann í 90’unum vegna 
sjúku ikki kundi spæla meir. 
Tó fór hann ofta til venjing­
ar at lurta, hvat hornork­

estrið hevði á skránni.  
Pápi og mamma, Elin­

borg Højgaard Christian­
sen,  giftust í Húsa Kirkju 
í 1960 og tiltikin er teirra 
vígsla, tá kirkjan fyltis við 
familju, gestum og horn­
blástri. Ein minnisríkur 
dagur, sum førdi við sær 
eitt gott og ríkt lív. Tit 
fingu okkum, trý børn, 
versbørn og 7 barnabørn 
og høvdu ein breiðan vin­
arskarða. Vit minnast væl 
mammu og pápa í fagrasta 
blóma, tá tey millum annað 
á hvørjum ári fóru til mu­
sikkstevnu, og har knýttu 
vinarbond til nógvar horn­
blásarar um landið og ser­
liga til hornorkesturfólk 
í Fuglafirði og í Runavík, 
sum vit eisini hava nýtt 
gott av. Tit høvdu tað gott 
og stuttligt. 

Í 50’unum spældi pápi 
eisini í Sóljuni. Han spældi 
saxofon. Hetta orkestrið 
var samansett av trompet, 

harmoniku, saxofonum og 
trummum, og spældi av 
og á til dans í gomlu dansi­
stovuni í Klaksvík. 

Pápi var virkin í ment­
anarlívinum í Klaksvík 
bæði til gaman og álvara. 
Hann var í kirkjuráðnum, 
tá Christianskirkjan var 
bygd og stóð liðug í 1963. Tí 
var hann eisini biðin um at 
avdúka eitt av relieffunum 
í Christianskirkjuni, sum 
Edward Fuglø hevur gjørt, 
í tøttum samstarvi við 
Sjúrða Sólstein. Hetta var 
framt við hátíðarløtuna 30. 
juni í 2013, og var hetta ein 
av seinastu handlingum 
hansara. Relieffið pápi av­
dúkaði var tað fyrsta í røð­
ini av 12, nevniliga Boðanin. 
Góðar tveir mánaðir eft­
ir hetta, vóru boð eftir 
pápa, tá hann andaðist 
18. september. Tá høvdu 
mamma og pápi verið gift 
í góð 53 ár. Ein av seinastu 
sálmunum, ið bleiv sungin 
fyri honum, var sangurin 
“Nú hvítna tindar”, hjá N.F. 
S. Grundtvig og sum Robert 
Joensen, sum í mong ár var 
starvsfelagi hjá pápa, hevði 
týtt og tillagað. Haldi at 
seinasta ørindi hóskar væl 
til, hvussu pápi hugsaði um 
ævinleikan.

“Og eina ferð vit fáa boð, 
tá síðstu ferð vit anda.
Úr heiminum vit fara so,
hjá tær um ævir standa”

Góði pápi. Tú ríkaði okkum 
lívið, tú gav okkum trygg­
leika og vísdóm. Og eftir 
teg standa smáir varðar, til 
minnis um ein mann, sum 
hevði ans fyri menniskjum.

Friður verið við minnin­
um um okkara kæra pápa, 
Sámal Christiansen.

Barbara, Jóhanna 
og Janus

Minningarorð um pápa okkara
Sámal hjá Barbu, Klaksvík

Føddur 5. november 1929 – andaðist 18. september 2013


